
OILAVIY MUNOSABATLARDA 
ER-XOTIN BIR-BIRINI O‘ZARO 
TUSHUNISHINING O‘ZIGA 
XOSLIGI VA AHAMIYATI

Ibaydullayeva Umida Rustamjonovna
O‘zMU Jizzax filiali
“Psixologiya” kafedrasi dotsenti, ps.f.b.f.d (PhD)

Annotatsiya: Hozirgi davrda oilaviy munosabatlar tizimida er-xotin o‘rtasidagi o‘zaro tushunish bilan bog‘liq muammolar 
tobora dolzarb tus olmoqda. Ushbu muammolar oilada nizolar yuzaga kelishiga, er-xotin munosabatlarida salbiy psixo­
logik holatlarning kuchayishiga, farzandlar ruhiy rivojlanishida noxush o‘zgarishlar paydo bo‘lishiga hamda ajrimlar 
sonining ortishiga sabab bo‘lmoqda. Mazkur maqolada oilaviy munosabatlarda er-xotin o‘rtasida konfliktlarning kelib 
chiqish omillari tahlil qilinadi, o‘zaro tushunish, hamkorlik va murosaga asoslangan munosabatlarning ahamiyati yoritiladi. 
Shuningdek, oilaviy hayotda raqobatga yo‘l qo‘ymaslik, bahs-munozaralardan o‘rinli paytda qochish va mavjud vaziyatga 
moslashish orqali barqaror va sog‘lom oilaviy muhitni shakllantirish masalalariga alohida e’tibor qaratiladi.

Kalit so‘zlar: oila, oilaviy munosabatlar, er-xotin, xulq-atvor, nizo, ajrim, o‘zaro tushunish, hamkorlik, murosa, konflikt.
Abstract: At present, issues related to mutual understanding between spouses have become increasingly significant 
within the system of family relations. Such problems often lead to conflicts within families, the emergence of negative 
psychological conditions between spouses, adverse changes in children’s emotional development, and an increase in 
divorce rates. This article analyzes the causes of conflicts in marital relationships and emphasizes the importance of 
mutual understanding, cooperation, and compromise between spouses. In addition, particular attention is paid to avoiding 
unnecessary competition, managing disputes appropriately, and adapting to circumstances as key factors in maintaining 
stable and healthy family relations.

Key words: family, family relations, spouses, behavior, conflict, divorce, mutual understanding, cooperation, compromise.
Аннотация: В настоящее время в системе семейных отношений все более актуальными становятся проблемы, 
связанные с взаимопониманием между супругами. Данные трудности нередко приводят к возникновению кон­
фликтов в семье, усилению негативных психологических состояний в супружеских отношениях, появлению небла­
гоприятных изменений в развитии детей, а также росту числа разводов. В статье анализируются причины воз­
никновения конфликтов в семейных отношениях между супругами, раскрывается значение взаимопонимания, 
сотрудничества и компромисса. Особое внимание уделяется необходимости отказа от соперничества, своевре­
менного избегания споров и адаптации к конкретным жизненным ситуациям с целью формирования устойчивой и 
психологически благоприятной семейной среды.

Ключевые слова: семья, семейные отношения, супруги, поведение, конфликт, развод, взаимопонимание, 
сотрудничество, компромисс.

KIRISH
Hozirgi kunda oilani mustahkamlash dolzarb muammo sanalib, oila dunyo miqyosida beqiyos va boqiy 

ijtimoiy tuzilma ekanligi e’tirof etilishiga qaramay, turli mamlakatlarda oilalarning barbod bo‘lish holatlarining 
qayd etilish darajasi ortib borayotganligini, oilaviy munosabatlar ayniqsa, er-xotin, ota-ona va farzand o‘rta­
sidagi nizolar tufayli oilalarda nosog‘lom muhitning hukm surishi salbiy oqibatlarni keltirib chiqarayotganligini 
ko‘rishimiz mumkin. Respublikamizda so‘nggi yillarda oila institutini mustahkamlash, oilalarda sog‘lom muhitni 
yaratish, oila qadriyatlari va oiladagi shaxslararo munosabatlarni shakllantirish orqali oilaviy munosabatlarni 
barqarorlashtirishga bo‘lgan e’tibor davlat siyosati darajasiga ko‘tarilib, zarur me’yoriy-huquqiy asoslari yaratildi. 
Bu borada O‘zbekiston Respublikasi Prezidenti Shavkat Miromonovich Mirziyoyevning: quyidagi fikrlarini ta’kid­
lash o‘rinlidir: “Odamlarimiz bilishi kerak, oila muqaddas biz uchun, oilani saqlab qolmasak, biz o‘zligimizni 
yo‘qotamiz”[1]. Darhaqiqat, oila - bu jamiyatning bir bo‘g‘ini sanaladi. Uni muqaddas bilib, asrab-avaylash har bir 
insonning o‘ziga bog‘liq. Agar har bir inson o‘z oilasini qadriga yetib, oila qadriyatlarini to‘g‘ri shakllantirsagina, 
oilalarning barbod bo‘lish holatlari oldi olinadi. 

MAVZUGA OID ADABIYOTLAR SHARHI
Mamlakatimizda o‘zbek oilalarida o‘zaro munosabat turlari va ijtimoiy-psixologik omillari, oiladagi psixo­

logik muhitni sog‘lomlashtirish, undagi shaxslararo munosabatlar, er-xotin o‘rtasidagi nizolar, nizolarning turlari 
masalalarini O‘zbekiston psixolog olimlaridan F.Akramova, D.Abdullayeva, H.Abdusamatov, R.Dushanov, 
K.Ikramova, V.Karimova, X.Karimov, A.Kadirova, N.Lutfullayeva, G.Niyazmetova, Z.Rasulova, F.Ro‘ziqulov, 
R.Samarov, U.Saribayeva, N.Sog‘inov, B.Umarov, E.Usmanov, M.Utepbergenov, M.Fayziyeva, O‘.Shamsiyev, 
Gʻ.Shoumarov, U.Qodirov, G.Yunusova, Yu.Yakubov boshqalar tadqiq etishgan. 

Oila atamasi bu - o‘zaro munosabatlar asosida birlashgan ota-ona, bolalar, aka-ukalardan tashkil topgan 
bir guruh sanaladi. Oila kelajakdagi munosib vorislarimizni barkamol shaxs qilib tarbiyalaydigan, qadriyat hamda 
milliy an’analarimizni kelajak avlodga o‘tkazadigan maskan sanaladi. Mamlakatimiz hamda xalqimizning tinch 
va xotirjam bo‘lishida oilalarning totuvligi ham katta ahamiyatga egadir. Oila va oilaviy munosabatlar, ularda 
yuzaga kelayotgan muammolarga bo‘lgan qiziqish uzoq davrlardan beri jamiyatdagi har bir insonlarni, olimlarni, 
allomalarni va donishmandlarni e’tiborida bo‘lib kelgan. O‘tgan davr mobaynida oila institutini rivojlantirish va 
takomillashtirishga e’tibor kuchayganligini, uning ta’lim hamda tarbiya masalalari bilan o‘zaro amaliy hamjihat­
ligi, hamkorligi mustahkamlanganligini, yosh oilalarga g‘amxo‘rlik qilish, ularni huquqiy va ijtimoiy himoya qilish 
yaxshilanganligini ta’kidlash joizdir.

Inson oilada dunyoga keladi, ulg‘ayadi, tarbiyalanadi va oilaga intiladi. Baxtli oila inson saodati, uning 
umr mazmuniga xizmat qiladi. O‘zbek tilining izohli lug‘atida oila tushunchasiga “Oila (arabcha bola-chaqa, 
xonadon, urug‘, avlod) er-xotin, ularning bola chaqalari va eng yaqin tug‘ishganlaridan iborat birga yashovchi 
kishilar majmui, xonadon”[2] deb ta’rif berilgan. Oiladagi eng asosiy mezon – ikki tomonning bir-birini tushunib 
qo‘llab-quvvatlashi, og‘ir va quvonchli damlarda bir-biriga hamdard va hamnafas bo‘lishini ta’minlovchi harakat 
uyg‘unligidir. 

Jumladan, Jahon psixolog va pedagog olimlaridan Y.Achildiyeva, V.Boyko, G.Breslav, V.Levkovich, 
E.Pavlovich, V.Titarenko, K.Vitaker, Erikson, P.Davies, M.Martin, E.Cummings, S.Hess, Z.Wang va bosh­
qalar ota-onaning oiladagi o‘rni va ahamiyati, ularning farzandlar bilan o‘zaro emotsional aloqadorliklari, 
oiladagi hamda ijtimoiy muhitda bo‘ladigan muammolarni bola tarbiyasiga ta’siri, er-xotin munosabatlari kabi 
muammolarni tadqiq etganliklarini ta’kidlash lozim.

TADQIQOT METODOLOGIYASI
Shu o‘rinda nizoli munosabatlar haqida tadqiqot olib borgan AQSH olimlariga ham to‘xtalish maqsadga 

muvofiq. Xususan, amerikalik advokat va amaliyotchi psixolog Charlz Likson ham nizo va ularni keltirib chiqa­
ruvchi omillar to‘g‘risida to‘xtalib, bu muammoning inson ruhiyatiga salbiy ta’sir qilishi va vaziyatdan chiqishning 
yetti xil yo‘lini kitobxonlar hukmiga havola etib, “Nizo-bu hayot normasi”[3] deb ta’kidlagan. Bundan tashqari u 
oilaviy nizo - ma’lum bir ma’noda shaxs rivojlanishini boshlab beradigan ilk nuqtadir. Shu bois, bunday nizolar 
pozitiv nuqtai nazardan baholanishi mumkin. Zeroki, nizo yuz berayotgan vaqtda er-xotin hamda farzandlarning 
ularga nisbatan bahosi hamisha salbiy bo‘lishi haqida fikrlarini bildirib o‘tgan. Haqiqatdan ham, oilada yuzaga 
kelayotgan nizolar shaxs shakllanishida boshlang‘ich nuqta hisoblanadi. Kelishmovchilik va nizolar har doim 
oilaviy munosabatlarga, tarbiyalanayotgan farzandlarga hamda oila a’zolariga salbiy jihatdan ta’sir etadi. 
Bunday vaziyatlar yuzaga kelmasligi uchun ziddiyatlarga ijobiy nuqtai nazardan qarash maqsadga muvofiq 
bo‘ladi.

Shuningdek, psixolog olimlardan V.P.Levkovich, E.I.Pavlovich va V.L.Titarenkolarning tadqiqot ishlari ham 
“Oilaviy munosabatlar, oila muhiti, oilada er-xotin, ota-ona munosabatlari, oiladagi o‘zaro munosabatlarning 
farzand tarbiyasiga ta’siri kabi muammolarga o‘z e’tiborini qaratgan. U oilada o‘zaro shaxslararo munosa­
batlar tizimini ijobiy asosda qurishga yordam berishi muhimligi”[4] ta’kidlangan. Haqiqatdan ham, oila a’zolari­
ning bir-biriga bo‘lgan o‘zaro iliq munosabati, farzandlarni to‘g‘ri tarbiyalash, shaxslararo munosabatlarni ijobiy 
tarzda tashkil etish oila a’zolari o‘rtasida tushunmovchiliklarni oldi olinishiga sabab bo‘ladi. 

TAHLIL VA NATIJALAR
Oila – bu nikoh, qarindoshlik va o‘zaro mas’uliyatga asoslangan, jamiyatning eng kichik va muhim ijtimoiy 

bo‘g‘ini bo‘lib, unda insonning jismoniy, ma’naviy, ruhiy va axloqiy rivoji shakllanadi. Uning o‘ziga xosligi shun­
daki, bunda bir qancha odamlarni (avvalo er-xotin keyin bolalar) birlashtiradi va ularni axloqiy majburiyat bilan 
bog‘laydi. Ushbu ittifoqda odamlar o‘zaro harakat jarayonida ko‘proq birga bo‘lishga, bir-biriga quvonch va 
lazzat ulashishga harakat qiladilar. Mazkur fikr-mulohazalardan kelib chiqqan holda biz tadqiqotimiz vazifasi­
dabelgilangan oilaviy munosabatlarda er-xotinning bir-birini tushunishini o‘ziga xosligini o‘rganishga xarakat 
qildik. Tadqiqotda biz “Oilaviy munosabatlarda siz bir-biringizni tushunasizmi?” testidan foydalandik. Ushbu 
test oilaviy munosabatlarda er-xotin bir-birlarini tushunib olishlari uchun qanday holatlarga e’tibor berish lozim­

ligini aniqlashga qaratilgan. Mazkur test 10 ta savol va har bir savolga 3 ta javob variantidan iborat bo‘lib, 
oilaviy munosabatlarning muhim jihati hisoblangan er-xotinning o‘zaro bir-birini qay darajada tushunish holatini 
izohlab beradi. Quyidagi 1-jadvalda tadqiqot natijalari keltirilgan. 

1-jadval: “Oilaviy munosabatda bir-biringizni tushunasizmi” metodikasining tadqiqot natijalari
Shkala Hudud O‘rtacha qiymat Stdart og‘ish F Ishonch darajasi Sig.

Oilaviy munosabatlarda 
bir-biringizni 
tushunasizmi?

Jizzax 9,1875 2,15027

Samarqand 11,4200 1,17959 5,434 ,005**

Qashqadaryo 9,9600 2,11853
Izoh: **-p 0,01

Tadqiqot ishimizda Jizzax, Samarqand va Qashqadaryo viloyatidan 128ta oilalar respondent sifatida 
ishtirok etdilar, mazkur oilalar safida yosh, o‘rta va yetuk oilalar guruhi mavjud. O‘tkazilgan tadqiqot natijalarini 
tahlili, tadqiqot jarayonida qo‘llanilgan metodikaning mohiyatidan kelib chiqqan holda tahlil qilishga harakat 
qildik. Ya’ni biz foydalangan metodika turmush qurgan oilalar oilaviy munosabatlarda tushunmovchiliklar, 
nizolar, ziddiyatli holatlarga er-xotinlarning munosabatlari o‘zaro bir-birlarini qay darajada tushunishlarini oydin­
lashtirishga yordam beradi. 

Oilaviy munosabatlarda bir-biringizni tushunasizmi metodikasi bo‘yicha o‘tkazilgan tadqiqot natijalari 
Jizzax (9,1875) va Qashqadaryo (9,9600) viloyatlari oilalarida ijobiy jihatdan namoyon bo‘lmoqda. Bu holatni 
biz ushbu oilalardagi o‘zaro munosabatlarda er-xotinlar bir-birlarini yaxshi tushunishlarini, bir-birlarini qo‘llab-
quvvatlashlari ularning har birlari o‘z muammolarini bir-birlariga gapirib berishlari, o‘zlarini muammolari haqida 
turmush o‘rtoqlarining fikrini eshitishlari, ularning har biri (er va xotin) o‘zlarini nima bezovta qilayotgan bo‘lsa, 
shu masalani gapirib berishi va turmush o‘rtog‘i uni diqqat bilan tinglashi va o‘z mulohazalarini bildirishi bilan 
izohlashimiz mumkin. Shuningdek, ushbu oilalarda oila a’zolarining bir-birlarini yaxshi tushunganliklari uchun 
ularda o‘z muammolarini oiladan tashqarida boshqalar, do‘stlari, dugonalari bilan muhokama qilishiga zaruriyat 
tug‘ilmaydi. 

Mazkur oilalarda o‘zaro munosabatlarda jiddiy muammolarni hal qilishda hamkorlik, ba’zi masalalar 
bo‘yicha to‘g‘ridan-to‘g‘ri bir-birlariga murojaat qilish, oila a’zolarini qiynab qo‘ygan muammolarni ochiq aytish, 
oilada turmush o‘rtog‘i bilan turli xil vaziyatlar, narsalar haqida gaplashish, har bir aytadigan gapni o‘ylab 
gapirish, muammolarni birgalikda hal qilish, bir-birlarini diqqat bilan eshitish muhim bo‘lib, bu holatlar oilada 
yuzaga kelishi mumkin bo‘lgan nizolarni oldini olishda juda ham ahamiyatli hisoblanadi. 

Oilaviy munosabatlarda bir-birini tushunish metodikasining tadqiqot natijalari Samarqand viloyati oilalarida 
Jizzax va Qashqadaryo oilalariga nisbatan biroz yuqori ko‘rsatgichga egaligini ko‘rishimiz mumkin. (Samar­
qand – 11,4200). Mazkur natija shundan dalolat bermoqdaki, Samarqand oilalarida ham Jizzax va Qashqa­
daryo oilalari kabi oilalardagi o‘zaro munosabatlarda er-xotinlar bir-birlarini yaxshi tushunishlarini, bir-birla­
rini qo‘llab-quvvatlashlarini, o‘zlarini muammolarini ochiq aytishlari va turmush o‘rtoqlarini muammo borasi­
dagi fikrini eshitishlari, o‘zlarini bezovta qilayotgan masala bo‘yicha o‘zaro gaplashishlari va bunga turmush 
o‘rtog‘ini munosabatini e’tirof etgan holda, Samarqand oilalarida ba’zi masala va muammolar bo‘lar ekanki, 
ular haqida so‘z ochmaydilar, ushbu muammoalrni muhokama qilishga jur’atlari yetishmas ekan, bu holat esa 
oiladagi o‘zaro munosabatlarga salbiy ta’sir ko‘rsatishiga, er-xotinlarning begonalashishiga olib kelishi mumkin 
ekan. Mazkur holat esa ularni tushunadigan odamni chetdan, oiladan tashqarida qidirishga sabab bo‘lar ekan. 
Tadqiqot jarayonida oilalar bilan o‘tkaziladigan suhbat natijasi ushbu holatni namoyon qildi. Suhbat jarayonida 
bunday holatlar bo‘yicha tushuntirish ishlari tashkil qilindi, ushbu holatni oqibati haqida tushuncha va tavsiyalar 
berildi. 

XULOSA VA TAKLIFLAR
Mamlakatimiz hamda xalqimizning tinch va xotirjam bo‘lishida oilalarning totuvligi, tinchligi hamda oila 

a’zolarining bir-birini tushunib yashashlari ham katta ahamiyatga egadir. Oilani kichik bir davlat deb atasak 
mubolag‘a bo‘lmaydi. Mana shu kichik davlatni asrab-avaylash har birimizning burchimiz sanaladi. Oila 
qadim-qadimdan muqaddas qo‘rg‘on sanalgan. Agar oilalarimiz tinch, mustahkam, xotirjam bo‘lsa jamiyatda 
ham tinchlik barqaror bo‘ladi. Oilalarda rivojlanib o‘sib kelayotgan farzandlarimiz ham har tomonlama barkamol 
shaxs bo‘lib voyaga yetishiga zamin bo‘ladi deb ayta olamiz.

Xulosa qilib aytish mumkinki, tadqiqot jarayonida oilaviy munosabatlarda bir-biringizni tushunasizmi meto­
dikasi bo‘yicha qo‘lga kiritilgan natijalar tahlili shundan dalolat beradiki, oilaviy munosabatlarda er-xotinlarning 
o‘zaro bir-birini yaxshi tushunishlari, bir-biri bilan o‘zaro raqobatga bormaslik, o‘zaro hamkorlik, munosabatga 

kirishishda murosa qilish, kerakli vaqtda tortishuvdan qochish va vaziyatga moslashish xususiyatlari oilada 
o‘zaro munosabatlarni samarali, ijobiy bo‘lishida muhim omil sifatida ta’sir ko‘rsatishi mumkinligini aytish 
mumkin. Oilaviy munosabatlarda er-xotinlarning o‘zaro bir-birini tushunishi, bir-birini tinglay olishi hamda raqo­
batga kirishmasdan murosa qila olishi, munosabat jarayonida yuzaga kelishi mumkin bo‘lgan nizolarning, 
kelishmovchiliklarning oldini olishda va yuzaga kelmasligida katta ahamiyat kasb etadi. 

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

